
Reykjavík, 10. desember 2025 

 

Efni:   Umsögn Samorku um frumvarp til laga um almannavarnir. Þingskjal 396 – 287. mál  

 

1. Inngangur 

Samorka, samtök orku- og veitufyrirtækja á Íslandi, þakkar fyrir tækifærið til að veita umsögn um 
frumvarp til laga um almannavarnir sem nú liggur fyrir Alþingi. 

Innan Samorku eru aðilar sem annast margvíslega innviðaþjónustu, þar á meðal framleiðslu, flutning 
og dreifingu raforku, hitaveitur, vatnsveitur og fráveitur. Samorka veitti umsögn um drög að 
frumvarpinu í samráðsgátt stjórnvalda 19. ágúst 2025 og lagði þá fram ítarlegar athugasemdir um m.a. 
skilgreiningu og stöðu ómissandi innviða, hlutverk og skyldur ábyrgðaraðila, birtingu viðbragðsáætlana 
og kostnaðarskiptingu. 

Samorka fagnar því að við úrvinnslu umsagna að loknu samráði hafi verið gerðar tilteknar efnislegar 
lagfæringar og að nánari skýringar hafi verið færðar inn í greinargerð. Hins vegar eru enn atriði sem 
Samorka telur ástæða til að vekja athygli á og verða sjónarmið Samorku frá fyrri umsögn hér reifuð 
aftur, eftir því sem við á.  

2. Athugasemdir við einstök ákvæði frumvarpsins  

Samráðshópur ríkislögreglustjóra – 11. gr.  

Í 11. gr. frumvarpsins er mælt fyrir um samráðshóp ríkislögreglustjóra. Samorka gerði í umsögn sinni í 
samráðsgátt athugasemd við að einungis forstjóri Landsnets væri sérstaklega tilnefndur af 
orkugeiranum og lagði til að fulltrúar orku- og veitufyrirtækja ættu fasta aðild að hópnum. 

Ákvæðið hefur ekki tekið efnislegum breytingum í frumvarpinu sem lagt er fyrir Alþingi. Í greinargerð 
er lögð áhersla á heimild ríkislögreglustjóra til að kalla til forstöðumenn annarra ríkisstofnana, 
sveitarfélaga eða ábyrgðaraðila ómissandi innviða eftir þörfum, og þetta rökstutt með 
sveigjanleikakröfu.  Samorka telur almenna heimild til að kalla inn aðila góðan grundvöll, en hún kemur 
ekki í stað þess að lykilinnviðageirar, eins og orku- og veitukerfi, eigi skýra og fasta aðild að 
samráðsvettvangi sem þessum. Reynsla af náttúruvá, netógnum og truflunum í innviðakerfum sýnir 
að aðkoma orku- og veitufyrirtækja að undirbúningi og stefnumótun skiptir sköpum. 

Samorka leggur til að bætt verði við 11. gr. ákvæði um að í samráðshóp ríkislögreglustjóra skuli 
tilnefndur fulltrúi Samorku eða annar fulltrúi orku- og veitufyrirtækja, til viðbótar við Landsnet.  

Trúnaður um viðkvæmar upplýsingar (22. gr.)  

Samorka hefur bent á að lögin þurfi að kveða skýrt á um að fullur trúnaður gildi um viðkvæmar 
upplýsingar sem ábyrgðaraðilum ómissandi innviða er skylt að deila með stjórnvöldum, m.a. greiningar 
á áhættu og áfallaþoli og viðbragðs- og aðgerðaáætlanir. Jafnframt hefur Samorka vakið athygli á því 
að þær viðbragðsáætlanir sem kunna að vera birtar opinberlega verði að vera þannig úr garði gerðar 
að þær feli ekki í sér upplýsingar sem auðvelda óvinveittum aðilum að undirbúa árásir eða 
skemmdarverk á innviðum.  

Í frumvarpinu er áfram gert ráð fyrir að almennt skuli birta viðbragðsáætlanir opinberlega nema 
sérstök rök standi til annars, í greinargerð hefur verið skýrar áréttað að málefnaleg rök, m.a. vegna 
viðkvæmra upplýsinga um einka- eða öryggishagsmuni, geti leitt til undantekningar. Samorka telur hér 
um að ræða skref í rétta átt en að það væri til bóta að kveða skýrar á um undanþágu frá birtingu til 
dæmis í tengslum við veikleika í vörnum, netöryggisráðstafanir, viðbragðsferla og varnarbúnað. 
Samorka leggur áherslu á að hér muni reyna á náið samstarf og traust milli stjórnvalda og orku- og 
veitufyrirtækja. Skýrari lagastoð um trúnað er forsenda þess að slík upplýsingagjöf verði fullnægjandi 
og að innviðafyrirtæki treysti því að viðkvæm gögn séu örugg. 

Fyrirmæli ráðherra og kostnaðarskipting (41. gr. og 53. gr.) 

Samorka gerði í umsögn sinni við frumvarpsdrögin athugasemdir við 41. gr., þar sem ráðherrum er 
veitt heimild til að skylda opinbera aðila og einkaaðila til að grípa til fyrirbyggjandi aðgerða eða 
ráðstafana,  til að gefa fyrirmæli um sölu, dreifingu eða eignarnám birgða og veita aðstoð eða útfæra 
nánar einstaka þætti laganna. Samorka benti í umsögn sinni á að ákvæðið væri afar opið, með óljósum 
mörkum á umfangi aðgerða, samráðsferli og kostnaðarskiptingu. Ákvæðið hefur ekki tekið neinum 
breytingum að þessu leyti.  

Reynsla síðustu ára á Reykjanesi af náttúruvá og verulegum varnaraðgerðum til verndar orku- og 
veitukerfum, sýnir að ágreiningur um kostnaðarskiptingu getur rísið eftirá, í kjölfar þess að ákvarðanir 
um umfangsmiklar aðgerðir hafa verið teknar. Nýlegar aðgerðir stjórnvalda1 og áform um að krefja 
meðal annars eigendur/ábyrgðaraðila ómissandi innviði um endurgreiðslu á kostnaði við byggingu 
varnargarða gefa því miður ekki tilefni til bjartsýni um hvernig leyst verður úr málum sem þessum í 
framtíðinni.  

Mikilvægt er að skýrt verði kveðið á um fjárhagslega ábyrgð ríkisins (eða ríkis og sveitarfélaga e. 
atvikum) á fyrirbyggjandi aðgerðum sem snerta ómissandi innviði. Önnur nálgun kann að setja traust 
samstarf og aðgerðir í uppnám þegar síst má við slíku.  

Í 53. gr. frumvarpsins er kveðið á um að kostnaður vegna skyldna ríkisins samkvæmt lögunum greiðist 
úr ríkissjóði og kostnaður vegna verkefna sveitarfélaga greiðist af þeim. Ákvæðið er óbreytt frá 
frumvarpsdrögunum. 

Samorka hefur bent á að í alvarlegu almannavarnarástandi – hvort sem um er að ræða forvarnir, 
hættuástand, neyðarástand eða þjóðarvá, viðbragð eða endurreisn – geti verulegur kostnaður fallið á 
einstaka ómissandi innviði, t.d. orku- og veitufyrirtæki. Slíkur kostnaður getur farið langt umfram það 
sem telst eðlilegt út frá daglegum rekstri og gjaldtökuskilyrðum.  

 
1 Vísast hér first og fremst til beiðni um dómkvaðningu matsmanna samkvæmt XII. kafla laga nr. 91/1991 sem 
lögð var fram í Héraðsdómi Reykjaness þann 6. nóvember sl.  



 

 

Samorka eru samtök orku- og veitufyrirtækja á Íslandi. Innan samtakanna starfa fráveitur, hitaveitur, 

vatnsveitur, raforkuframleiðendur, raforkusalar og flutnings- og dreifingaraðilar raforku. 

 

3 
 

Samorka leggur til að hugað verði að því í 53. gr. eða sérstöku ákvæði að kveða skýrar á um að þegar 
umfangsmiklar fyrirbyggjandi aðgerðir, viðbrögð eða endurreisn ómissandi innviða eru nauðsynlegar 
vegna almannavarnarástands og fara umtalsvert fram úr því sem telst eðlilegt og fyrirséð í rekstri 
viðkomandi innviða, beri ríkið og, eftir atvikum, sveitarfélög ábyrgð á að taka þátt í kostnaðinum.  

3. Alþjóðleg þróun  

Í greinargerð frumvarpsins er vísað til aukinnar áherslu innan Atlantshafsbandalagsins (NATO) og 
Evrópusambandsins um að efla áfallaþol samfélaga. Uppbygging áfallaþols sé þannig hluti af 
stefnumörkun stjórnvalda til að auka öryggi og öryggisvitund. Umfjöllunin er þó almenn og tilskipanir 
ESB á þessu sviði eru ekki sérstaklega nefndar, þrátt fyrir að þær muni að líkindum hafa áhrif á íslenska 
löggjöf þegar þær verða teknar upp í gegnum EES-samninginn.  

Samorka ítrekar mikilvægi þess að tilskipun ESB um áfallaþol ómissandi innviða og aðrar viðeigandi 
ESB-gerðir sem snúa að mikilvægustu innviðum og net- og upplýsingaöryggi sé rýnd markvisst í 
samhengi við frumvarpið, bæði við lagasetningu og við gerð reglugerða. Stefnumörkun og aðgerðir á 
þessu sviði snúast um að tryggja þjóðaröryggi og ber líka að skoða í samhengi við þingsályktun um 
stefnu í öryggis- og varnarmálum sem utanríkisráðherra hefur lagt fram á Alþingi.  

4. Lokaorð  

Samorka tekur undir meginmarkmið frumvarps til laga um almannavarnir um að efla viðbúnað, 
viðbrögð og endurreisn samfélagsins vegna alvarlegra áfalla. Frumvarpið felur í sér mikilvæga 
heildarendurskoðun gildandi laga og styrkir mörg þau ferli sem þegar hafa þróast í framkvæmd. 

Samorka fagnar þeim breytingum sem gerðar hafa verið á frumvarpinu frá drögum í samráðsgátt. Samt 
sem áður telur Samorka að nokkur lykilatriði standi enn óleyst og að með tiltölulega einföldum 
lagabreytingum megi: 

 tryggja markvissara samráð og þátttöku orku- og veitufyrirtækja í samráðshópi 
ríkislögreglustjóra, 

 styrkja trúnað og vernd viðkvæmra gagna um ómissandi innviði, 

 skýra kostnaðarskiptingu og ferli við ákvarðanir um umfangsmiklar aðgerðir sem ætlaðar eru 
til verndar samfélaginu í heild. 

Samorka er reiðubúin til áframhaldandi samráðs við stjórnvöld við útfærslu frumvarpsins og setningu 
reglugerða, með það að markmiði að tryggja raunhæfan, sanngjarnan og skilvirkan ramma um vernd 
og áfallaþol þeirra innviða sem íslenskt samfélag stendur og fellur með. 

 

Virðingarfyllst, f.h. Samorku 

 
 
 

Katrín Helga Hallgrímsdóttir, lögfræðingur 
 
 

 
Sveinn Helgason, verkefnastjóri erlends samstarfs 

 


